
Kirish. Har bir shaxsning faolligiga erishish orqali jamiyatda yuksak ekologik 

madaniyatni shakllantirish muammosining yechimi oʻquvchilarni ular olam manzarasini ongli 

ravishda tasavvur eta boshlagan davrlaridan boshlab ekologik ruhda tarbiyalab borishdan 

iborat ekanligi bugungi kunda yangilik hisoblanmaydi. Ekologik tarbiyani toʻg‘ri tashkil etishga 

qaratilgan bir qator mexanizmlar mavjud, biroq ularning samaradorligiga salbiy ta’sir 

koʻrsatuvchi omillar ham borki, bu kattalarning nomaqbul xatti-harakatlari bilan bog‘liqdir. 

Masalan, oʻquvchi koʻz oʻngida kattalar tomonidan tabiatga tajovvuz qilinishi, ota-

onalarning ichimlik suvidan betartib foydalanishlari, ba’zan oʻqituvchilarning atrof-muhit 

ozodaligi qoidalariga boʻysunmasligi ekologik tarbiyaning samaradorligiga putur yetkazishi 

mumkin boʻlgan holatlar sirasiga kiradi[1]. 

Tahlil va natija. Demak, ekologik tarbiya mexanizmlarini shunday takomillashtirish 

kerakki, sanab oʻtilgan salbiy omillar bola tasavvurida “faqat yomon odamlar bunday ish qiladi”, 

“hamma ham tabiatga bunday yomonlik qilmaydi”, degan tasavvur qolishi lozim. Bu borada 

pedagogik va metodik tavsiyalarni keltirib oʻtishdan oldin, boshlang‘ich sinf oʻquvchilariga 

ekologik tarbiya berishning asosiy mexanizmlari va ularning qisqacha mazmunini yana bir 

karra keltirib oʻtamiz. 

I. Boshlang‘ich ekologik bilim, koʻnikma va malakalarni shakllantirish hamda bolaning 

ekologik dunyoqarashini kengaytirish. 

II. Bolada tabiatga nisbatan emotsional-ijobiy tuyg‘ularni uyg‘otish. 

III. Ijodiy-emotsional munosabatni shakllantirish. 

IV. Tabiatni asrash boʻyicha amaliy koʻnikmalarni shakllantirish.  

V. Ekologik tafakkurni shakllantirish. 

VI. Tabiatni yaqindan anglash.  

VII. Oilaviy tarbiya. 

Koʻrib turganimizdek, sanab oʻtilgan mexanizmlarning deyarli hammasida ekologik 

bilim, koʻnikma, malaka va ekologik dunyoqarash sezirli oʻrin tutadi. Shuning uchun ekologik 

tarbiyaning ekologik ta’lim bilan uyg‘unlikda olib borilishi orqali bolaning maqbul ekologik 

xatti-harakatlarni qalban his etish natijasida ongli ravishda sodir etishiga erishish mumkin. Biz 

ekologik tarbiyaning mazkur mexanizmlaridan har birini alohida koʻrib chiqamiz. 

Ekologiya sohasiga oid boshlang‘ich bilimlarni aniqlashtirish, ya’ni boshlang‘ich sinf 

oʻquvchisining mufassal ekologik tarbiyaga ega boʻlishi uchun qanday darajadagi boshlang‘ich 

bilimlarni oʻzlashtirishi lozimligi “Oʻzbekiston Respublikasida ekologik ta’limni rivojlantirish 

konsepsiyasi”da tavsiyaviy mundarijali tarzda koʻrsatib oʻtiladi. Mazkur hujjatga koʻra, 

boshlang‘ich sinf oʻquvchilari moʻtadil darajadagi ekologik axloqqa (tarbiyalanganlikka) ega 

boʻlishlari uchun oʻquv fanlari doirasida qoʻshimcha ravishda: “suvni tejash, atmosfera 

havosining ahamiyati va uni muhofaza qilish, yer resurslari va yer osti boyliklaridan oqilona 

foydalanish, oʻsimlik va hayvonot dunyosini muhofaza qilish, chiqindilarni yig‘ish va joylashtirish, 

Oʻzbekistonning goʻzal va takrorlanmas tabiatini asrash, oʻzi yashaydigan qishloq (shahar) 

tabiatini asrashda faol ishtirok etish, Oʻzbekistondagi qoʻriqxonalar va tabiat bog‘lari toʻg‘risida, 

Orol dengizi fojiasi toʻg‘risida umumiy bilim va koʻnikmalarga ega boʻlishi lozim”ligi belgilab 

berilgan. 

Boshlang‘ich ekologik bilimlar bilan olamning bola tasavvuridagi manzarasi oʻrtasidagi 

uyg‘unligini ta’minlash masalasi bir qator mutaxassislarning e’tiborini tortgan masalalardan 

biridir. Mutaxassislarning fikridan kelib chiqib, biz quyida boshlang‘ich sinf oʻquvchisining 

ekologik bilimlari mazmun-mundarijasini hosil qiluvchi bilimlar, ma’lumotlar va axborotlar 

tizimini keltirib oʻtamiz: 

-zamonaviy ekologiyada keng qoʻllaniladigan va mahalliy hamda mintaqaviy ekologik 

muammolar tavsifida tilga olinadigan kamida 25 ta atamaning tavsifi va xususiyatlarini bilishi 

(masalan, “Oʻrmon fondi”, “Chuchuk suv zaxirasi”, “Tuproq tarkibining buzilishi”, “Erning 

shoʻrlanishi”, “Havoning ifloslanishi” kabi tushunchalar); 

-oʻz yashash manzilining iqlimi, kamayib borayotgan yovvoyi jonvorlari haqida 10 faktni 

aytib va asoslab bera olishi (masalan, “Bu yil qishda eng past harorat -150 ga tushdi”, “Anomal 

issiqlikning sababi nima?”, “Keyingi yillarda qushlarning qaysi turlari kamayib bormoqda?” kabi); 

-tabiatni muhofaza qilish bilan shug‘ullanuvchi davlat va jamoat tashkilotlarining 

faoliyati haqida umumiy ma’lumotlarga ega boʻlish; 

-ekologik huquqbuzarlik uchun mahalliy tabiatni muhofaza qiluvchi davlat organlari 

tomonidan qoʻllaniladigan jazo turlari haqida boshlang‘ich ma’lumotlarni bilish; 

-xalqaro tabiatni muhofaza qilish tashkilotlarining faoliyati haqida umumiy 

ma’lumotlarga ega boʻlish; 

-oʻz yashash hududidagi daryolar, tog‘lar, koʻllar va shu kabi tabiiy ob’ektlarni umumiy 

tarzda tavsif eta olish; 

-oʻz yashash hududidagi qoʻriqlanadigan, muhofaza etiladigan tabiiy ob’ektlar haqida 

ma’lumotlarga ega boʻlish va qushlar, oʻsimlik va hayvon turlari, respublika ahamiyatidagi tarixiy 

ob’ektlar haqida yetarli darajada bilish zarur boʻladi[2, 36-37-B]. 

Savollarni har bir oʻtiladigan mavzu bilan bog‘liq ravishda oʻqituvchi ijodiy tarzda tuzib 

chiqishi lozim. 

Masalan, “Tabiatshunoslik” fanida “Suv” mavzusi oʻtiladigan boʻlsa, darslikda taqdim 

etiladigan mavzusiga oid materiallardan tashqari hududdagi mavsumiy va doimiy suv manbalari, 

buloqlar, ularning paydo boʻlish sharoitlari, suvdan qishloq xoʻjaligi manfaatlarida foydalanilish 

madaniyatiga oid sodda va tushunarli ma’lumotlar taqdim etilishi lozim. 

Boshlang‘ich ekologik bilimlarni milliy qadriyatlarga va mahalliy ekologik 

muammolarga uyg‘unlashtirgan holda taqdim etish ta’limni tarbiya bilan uyg‘unlashtirishda 

muhim ahamiyat kasb etadi. Ushbu fikrni Surxondaryo vilotyati qishloqlari oilalariga xos 

boʻlgan ikki qadriyatning barqaror yashab kelayotganlik fakti bilan tushuntirish mumkin. 

Birinchisi, keksa otaxonlar istiqomat qiladigan har bir an’anaviy oilada yosh bolalarga “Nonni 

yerga tashlama – uvol boʻladi”, “Suvga tupurma – yomon boʻladi” kabi doimiy oʻgitlar orqali Non 

va Suv tabiiy ne’mat sifatida ma’lum ma’noda ilohiylashtirilgan. Ikkinchidan, Surxondaryo 

viloyatining tog‘ va tog‘oldi qishloqlarida pedagogikada ekologik tarbiya deb ataladigan 

jarayonning sof milliy-mahalliy koʻrinishlari hamon bolalar tarbiyasida ustivorlik qilib 

kelmoqda. Ya’ni “Jonvorlarga ozor berma – qarg‘aydi”, “Qushlarning inini buzma – xudodan 

senga yomonlik tilaydi”, “Qaldirg‘ochga uyingdan joy ber, chunki u odamning doʻsti” kabi diniy-

mistik mazmundagi tasavvurlar isbot talab qilmaydigan oʻgitlarga aylanib ketishi natijasida, 

yosh bolalar ongida oʻziga xos tasavvur hosil qiladi[1]. Shuningdek, xalq oʻgitlari, maqollar, 

topishmoqlar, millat mutafakkirlari ijodidagi tabiatni asrash mavzusida yozilgan namunalarni 

sodda koʻrinishga keltirib, ulardan oʻrinli foydalanish mumkin. Bu borada, Oybekning “Bolalik” 

qissasidagi “Ayvondagi ilon” lavhasi, Asqad Muxtorning “Amu” romanidagi “choʻloq bedana” 

lavhasi, “Ur, toʻqmoq” ertagida Laylakvoyning yaxshilik evaziga katta mukofot berishi kabi 

lavhalarni ta’sirli tarzda bayon qilishi va lavhalar asosida bolalarni oʻylashga, mulohaza qilishga 

da’vat etuvchi savollar tuzishi kutilgan natijani beradi. Demak aytish mumkinki, milliy 

qadriyatlar ruhidagi tarbiya bola ekologik tarbiyasining oʻzagini (yadrosini) tashkil qiladi. 

Shuningdek, qishloq hududlarida suvdan xoʻjalik maqsadlarida pala-partish foydalanish, 

Oʻzbekiston Respublikasi “Qizil kitobi”ga kiritilgan yovvoyi oʻsimliklarni ehtiyojsiz nobud 

qilishi, bug‘doydan boʻshagan maydonlarga takroriy ekin ekish uchun oʻt qoʻyish kabi salbiy 

yondashuvlar natijasida yuzaga kelgan omillar oqibatida yuzaga kelayotgan lokal ekologik 

muammolarni bevosita tabiatshunoslik, texnologiya darslarida mavzu uchun tanlash mumkin. 

Oʻqituvchining ekologik tarbiya mexanizmlarini takomillashtirish doirasidagi 

navbatdagi vazifasi boshlang‘ich ekologik bilimlarni amaliy ekologik maqbul xatti-harakatlar 

bilan uyg‘unlashtirishdan iboratdir. Unutmaslik lozimki, bola kundalik vaziyatda duch 

keladigan ekologik omillarga bildiradigan munosabati, ya’ni ekologik xatti-harakatlari ongli va 

instiktiv ravishda namoyon boʻlishi mumkin[7]. 

Bolaning muayyan vaziyatlarda ekologik xatti-harakatlarni ongli ravishda sodir etishi 

uning boshlang‘ich ekologik bilimlarga ega ekanligini, oʻzlashtirgan bilimlarini amaliy 

vaziyatlarda qoʻllay bilish mahoratini oʻrganganligini anglatadi. Oddiy hayotiy vaziyatni koʻz 

oldimizga keltiramiz: koʻchadan umumfoydalanish maqsadlariga oʻrnatilgan suvta’minlash 

krani ochiq holda oqib turgan vaziyatda ekologik bilimga ega boʻlgan (ya’ni, ushbu suv 

ta’minlash nuqtasidan behuda oqib ketayotgan suvning tuganmas ne’mat emasligini, muayyan 

vaqt kesimi oralig‘ida qancha suv befoyda isrof boʻlishini ongli ravishda tushungan) bola uni 

yopib ketadi. Bu xatti-harakatni instiktiv ravishda amalga oshirgan bola (suvning zaxirasi 

tuganmas emasligi haqida ma’lumotni bilmasligi, ma’lum vaqt kesimi oralig‘ida qancha suv oqib 

ketib, behuda isrof boʻlishi haqida tushunchaga ega boʻlmasligi mumkin) oʻz ichki sezgi va 

emotsiyalariga boʻysunadi hamda “Suvning uvol ekanligi”, “Behuda isrofga yoʻl qoʻyish odobdan 

emas”ligi haqidagi qadriyatlarga amal qiladi. Ekologik xatti-harakatni instinktiv tarzda amalga 

oshirgan bola ekologik tarbiya tushunchasining ijtimoiy-psixologik aspektida tarkib hosil 

qiluvchi komponentlarni namoyon qiladi. Masalan, oʻqituvchi bolalarga kimyoviy plastmassa 

asosida ishlatiladigan kundalik buyumlardan foydalanish tartibini jonli hayotiy manzara orqali 

tushuntirishi mumkin. Bunda plastmassa mahsulotlaridan tayyorlangan mahsulotlarning hech 

qachon hech qanday tabiiy ta’sirlarga (buzilish, yemirilish, soʻkilishi, titilish, erish, eroziya, 

korroziya va hokazo) uchramasligini, binobarin, bitta mahalla miqyosida bir kunda ishlatiladigan 

bunday kundalik buyumlar (misol uchun) 3000 donani tashkil etishini, ularni duch kelgan joyga 

tashlash oqibatini tasavvur qilishga oʻrgatish orqali bolaning mazkur vaziyatda oʻz boshlang‘ich 

ekologik bilimlaridan foydalanib, qanday yoʻl tutishini hayotiy sinovdan oʻtkazish mumkin boʻladi. 

Biz buni loʻndalik uchun “ekologik maqbul xatti-harakat” deb nomlaymiz va u qaysi 

vaziyatlarda boshlang‘ich ekologik bilimlarning hosilasi oʻlaroq, namoyon boʻlishini bashorat 

qila olamiz. Biz mazkur xatti-harakatlarni ekologik tarbiyaning pirovard natijasi va ekologik 

axloq hamda ekologik tafakkur shakllanganligining asosiy alomatlaridan biri, deb hisoblaymiz. 

Boshlang‘ich sinf oʻquvchisining (umuman, shaxsning) ekologik maqbul xatti-

harakatlari kundalik hayotning har bir jabhasida – koʻchada, sayrda, dam olish soatlarida, oʻyin 

chog‘ida, muzeylarda, ommaviy tadbirlarda va hokazo vaziyatlarda namoyon boʻlaveradi[3, 15-

17-С]. 

Boshlang‘ich sinf oʻquvchilariga boshlang‘ich ekologik bilimlarni berish va ularning 

ekologik dunyoqarashini kengaytirish orqali ekologik tarbiyani amalga oshirish oʻqitishning 

ilg‘or texnologiyalari, metod, shakl va vositalarini samarali joriy etishni taqozo etadi. Bu metod, 

shakl, vosita va ilg‘or texnologiyalar “Boshlang‘ich sinf ta’lim dasturi”dan oʻrin olgan 

mavzularning mazmun-mohiyatidan kelib chiqqan holda qoʻllanilishi va  bolalarda atrof 

muhitga mehr-muhabbat, jonvorlarga g‘amxoʻrlik qilish, tabiatdagi har bitta elementning 

ahamiyatini ongli ravishda anglash, atrof muhitni boyitish, yordamga muhtoj jonzotlarni 

muhofaza qilishga qiziqish uyg‘otish, koʻchalarning sarishta va ozodaligiga hissa qoʻshish kabi 

koʻnikmalarni tarbiyalab borish, ya’ni boshlang‘ich ekologik ta’limni ilg‘or texnologiyalar, 

metod va vositalar yordamida atrof muhitni asrash ruhida olib borish maqsadiga qaratiladi.  

Xulosa. Oʻquv fanlarning ekologik-aksiologik mazmunini yuzaga chiqarish uchun 

beriladigan topshiriqlar boshlang‘ich sinf oʻqituvchisi tomonidan mustaqil va ijodiy yondashuv 

asosida ishlab chiqilishi lozim. Bunda quyidagi talablarga javob beradigan savollar, topshiriqlar 

tuzilishi lozim: 

-bolaga tanish manzara va vaziyatlar tasvirlanishi; 

-yechim boshlang‘ich sinf oʻquvchisidan mustaqil fikrlash, mulohazakorlik talab qilishi; 

-topshiriqda mahalliy ekologik omillar nazarda tutilishi; 

-topshiriq, vazifa va savollar sodda, tushunarli, aniq faktlarga asoslangan boʻlishi, shu 

bilan birga bolani zoʻriqtirmasligi; 

-bolaning ekologik bilimini rivojlantirish bilan bir qatorda unda ekologik muammolarga 

hamdardlik tuyg‘ularini shakllantirishga qaratilgan boʻlishi[6, 26-27-B]. 

